
Gömrükçülər növbəti uğurlu əməliyyat keçiriblər

Gömrükçülərin həyata keçirdiyi daha bir 
əməliyyat uğurla nəticələnib. Belə ki, 244 
kiloqramdan artıq narkotik vasitə – heroinin 

ölkənin gömrük sərhədindən qaçaqmalçılıq yolu ilə 
keçirilməsi cəhdinin qarşısı alınıb.

Dövlət Gömrük Komitəsinin 
Mətbuat və İctimaiyyətlə Əlaqələr 
İdarəsindən verilən məlumatda 
bildirilir ki, Cənub Ərazi Baş Gömrük 
İdarəsinin Biləsuvar gömrük postun-
da Azərbaycan ərazisindən tranzit 
keçməklə İran İslam Respublikasın-

dan Gürcüstana “Bitum membranı” 
yükü aparan “DAF” markalı, “WE-
261EW/UU260V” dövlət qeydiyyat 
nişanlı yük avtomobili saxlanılıb və 
gömrük nəzarətinə cəlb edilib.

Sürücü idarə etdiyi yük 
avtomobilində gömrük nəzarətindən 

gizlədilən və ya gömrük nəzarətinə 
bəyan olunası hər hansı predmetin 
olmadığını bildirib. Lakin avtomobil 
yoxlanılarkən kinoloji xidməti it yük 
maşınının qoşqusunun ətraflarına 
reaksiya verib. Sonra avtomobil 
stasionar rentgen qurğusundan keçiri-

lib. Rentgen qurğusunda isə şübhəli 
cizgilər müşahidə edildiyindən həmin 
nəqliyyat vasitəsinin yükü boşaldıla-
raq əsaslı şəkildə yoxlama aparılıb.

Təkrar yoxlama zamanı avtomobi-
lin qoşqusunun altında kustar üsulla 
düzəldilmiş gizli saxlanc yerindən 480 
ədəd bağlama, həmin bağlamalarda 
isə qablaşdırılma ilə birgə çəkisi 244 
kq 344 qram olan narkotik vasitə-
heroin aşkar edilib.

Faktla bağlı araşdırma aparılır.
Xatırladaq ki, son iki həftə 

ərzində gömrükçülərin həyata 
keçirdiyi əməliyyatlar nəticəsində 5 
fakt üzrə 730 kq 788 qram çəkidə 
narkotik vasitələrin ölkənin gömrük 
sərhədindən qaçaqmalçılıq yolu ilə 
keçirilməsi cəhdinin qarşısı alınıb.

“Xalq qəzeti”

Yük avtomobilində 244 kiloqramdan 
çox heroin aşkar edilib

Azərbaycan Respublikası Nazirlər Kabinetinin Qərarı
№ 121 				     	  Bakı şəhəri, 30 aprel 2021-ci il

Azərbaycan Respublikası Nazirlər Kabineti-
nin “Yaşı 18-dən az olan işçilərin əməyinin 
tətbiqi qadağan olunan əmək şəraiti zərərli 
və ağır olan istehsalatların, peşələrin 
(vəzifələrin), habelə yeraltı işlərin siyahısının 
təsdiq edilməsi haqqında” 2000-ci il 24 mart 
tarixli 58 nömrəli, “Azərbaycan Respubli-
kasının büdcədən maliyyələşdirilən səhiyyə 
işçilərinin əməyinin ödənilməsi sisteminin, 
növlərinin və məbləğinin təsdiq edilməsi 
haqqında” 2004-cü il 9 yanvar tarixli 2 
nömrəli, “Əmək şəraitinə və əmək funksi-
yasının xarakterinə görə əlavə məzuniyyət 
hüququ verən, zərərli və ağır istehsalatların, 
peşə və vəzifələrin Siyahısı”nın təsdiq edilməsi 
barədə” 2004-cü il 5 iyul tarixli 92 nömrəli, 
“Poçt göndərişlərində göndərilməsi qadağan 
olan malların və əşyaların Siyahısı”nın və 
“Poçt göndərişlərinin saxlanması, açılması, 
satışı və məhv edilməsi Qaydaları”nın təsdiq 
edilməsi barədə” 2004-cü il 9 dekabr tarixli 
191 nömrəli qərarlarında dəyişiklik edilməsi 
haqqında

“İnsan orqan və toxumalarının donorluğu və 
transplantasiyası haqqında” Azərbaycan Respublika-
sının 2020-ci il 20 oktyabr tarixli 189-VIQ nömrəli 
Qanununun tətbiqi barədə” Azərbaycan Respubli-
kası Prezidentinin 2020-ci il 8 dekabr tarixli 1208 
nömrəli Fərmanının icrasını təmin etmək məqsədilə 
Azərbaycan Respublikasının Nazirlər Kabineti 
qərara alır:

1. Azərbaycan Respublikası Nazirlər Kabine-
tinin 2000-ci il 24 mart tarixli 58 nömrəli Qərarı 
(Azərbaycan Respublikasının Qanunvericilik Toplu-
su, 2000, № 3 (II kitab), maddə 246; 2020,  
№ 11, maddə 1401) ilə təsdiq edilmiş “Yaşı 
18-dən az olan işçilərin əməyinin tətbiqi qadağan 
olunan əmək şəraiti zərərli və ağır olan isteh-
salatların, peşələrin (vəzifələrin), habelə yeraltı 
işlərin siyahısı”nın XXXIII bölməsində aşağıdakı 
dəyişikliklər edilsin:

1.1. “Səhiyyə və tibb-əmək ekspertizası 
təşkilatları:” hissəsinin onuncu abzasında “qanın, 
meyit əzalarının və toxumaların konservasiyasında” 
sözləri “qanın konservasiyasında, meyit orqan və 
toxumalarının götürülməsi, hazırlanması və saxlanıl-
masında” sözləri ilə əvəz edilsin;

1.2. “Tibbi elmi-tədqiqat təşkilatları və təhsil 

müəssisələri, səhiyyə təşkilatlarının laboratoriya-
ları:” hissəsinin ikinci abzasında “əzalarının” sözü 
“orqanlarının götürülməsi, hazırlanması və saxlanıl-
ması” sözləri ilə əvəz edilsin.

2. Azərbaycan Respublikası Nazirlər Kabine-
tinin 2004-cü il 9 yanvar tarixli 2 nömrəli Qərarı 
(Azərbaycan Respublikasının Qanunvericilik 
Toplusu, 2004, № 1, maddə 50; 2006, № 9, maddə 
828, № 11, maddə 992; 2007, № 2, maddə 185; 
2008, № 2, maddələr 115, 130; 2009, № 10, maddə 
857; 2010, № 8, maddə 763; 2011, № 12, maddə 
1255; 2017, № 4, maddə 663; 2019, № 3, maddə 
516; 2020, № 11, maddə 1401) ilə təsdiq edilmiş 
“Büdcədən maliyyələşdirilən səhiyyə işçilərinin 
əməyinin ödənilməsi sistemi, növləri və məbləği”nin 
2.2.1.1-ci yarımbəndinin “j” abzasında “üzvlərini” 
sözü “orqanlarını götürən, hazırlayan və saxlayan” 
sözləri ilə əvəz edilsin.

3. Azərbaycan Respublikası Nazirlər Kabi-
netinin 2004-cü il 5 iyul tarixli 92 nömrəli Qərarı 
(Azərbaycan Respublikasının Qanunvericilik 
Toplusu, 2004, № 7, maddə 583; 2006, № 5, maddə 
463; 2008, № 2, maddə 130; 2019, № 3, maddə 
516, № 7, maddə 1333; 2020, № 10, maddə 1310, 
№ 11, maddə 1401) ilə təsdiq edilmiş “Əmək 
şəraitinə və əmək funksiyasının xarakterinə görə 
əlavə məzuniyyət hüququ verən, zərərli və ağır 
istehsalatların, peşə və vəzifələrin Siyahısı”nın 
“İstehsalat, peşə və vəzifələrin adı” sütununun 
“XXXVII. Səhiyyə” bölməsinin 184-cü hissəsində 
“qanı və toxumalarının tədarükü və konservasiyası” 
sözləri “qanının tədarükü, konservasiyası, orqan və 
toxumalarının hazırlanması və saxlanması” sözləri 
ilə əvəz edilsin.

4. Azərbaycan Respublikası Nazirlər Kabineti-
nin 2004-cü il 9 dekabr tarixli 191 nömrəli Qərarı 
(Azərbaycan Respublikasının Qanunvericilik Top-
lusu, 2004, № 12, maddə 1072; 2009, № 2, maddə 
142; 2014, № 6, maddə 747; 2019, № 1, maddə 155, 
2020, № 11, maddə 1393) ilə təsdiq edilmiş “Poçt 
göndərişlərində göndərilməsi qadağan olan malların 
və əşyaların Siyahısı”nın 1.3-cü, 2.3-cü və 4.3-cü 
bəndlərində “və (və ya)” sözləri “və” sözü ilə əvəz 
edilsin.

5. Bu Qərar 2022-ci il yanvarın 1-dən qüvvəyə 
minir.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 123 				     	  								        Bakı şəhəri, 30 aprel 2021-ci il

Azərbaycan Respublikası Nazirlər Kabinetinin “20 Yanvar əlillərinin, milli 
münaqişə zəminində əlil olanların, sağlamlıq imkanları məhdud uşaqların və digər 
kateqoriyalardan olan I və II qrup əlillərin, Çernobıl AES-də qəza nəticəsində 
köçürülmə günü ana bətnində olan uşaqlar da daxil edilməklə, uzaqlaşdırma və 
köçürülmə zonalarından köçürülmüş uşaqların və ya 18 yaşınadək yeniyetmələrin, 
habelə 1986-cı il aprelin 26-dan sonra doğulmuş və Çernobıl AES-də qəzanın 
nəticələrinin ləğv edilməsinin iştirakçısı olmuş, yaxud Çernobıl qəzası nəticəsində 
zərər çəkmiş və birbaşa radioaktiv şüalanmaya məruz qalmaq ehtimalı olmuş 
valideynlərin birindən olan uşaqların, qaçqın və ya məcburi köçkün (ölkə daxilində 
köçürülmüş şəxs) statusu almış müvəqqəti yaşayış yerində və xəstəxanalarda qoca-
ların, uşaqların, əlillərin, aztəminatlı və ailə başçısını itirmiş şəxslərin, İİV/QİÇS-
lə xəstələnmiş vətəndaşların, orqan və (və ya) toxumaların götürülməsi zamanı 
əməliyyatla bağlı donorların dərman preparatları ilə təmin olunması Qaydası”nın 
təsdiq edilməsi haqqında” 2005-ci il 7 mart tarixli 38 nömrəli, “Azərbaycan 
Respublikası Səhiyyə Nazirliyinin strukturuna daxil olmayan tabeliyindəki qu-
rumların siyahısı”nın təsdiq edilməsi haqqında” 2011-ci il 3 noyabr tarixli 182 
nömrəli və “Dövlət və bələdiyyə tərəfindən yaradılan tibb müəssisələrinin Nümunəvi 
Nizamnaməsi”nin təsdiq edilməsi haqqında” 2016-cı il 14 mart tarixli 125 nömrəli 
qərarlarında dəyişiklik edilməsi barədə

“İnsan orqan və toxumalarının do-
norluğu və transplantasiyası haqqında” 
Azərbaycan Respublikasının 2020-ci il 20 
oktyabr tarixli 189-VIQ nömrəli Qanunu-
nun tətbiqi barədə” Azərbaycan Respubli-
kası Prezidentinin 2020-ci il 8 dekabr tarixli 
1208 nömrəli Fərmanının icrasını təmin 
etmək məqsədilə Azərbaycan Respublikası-
nın Nazirlər Kabineti qərara alır:

1. “20 Yanvar əlillərinin, milli münaqişə 
zəminində əlil olanların, sağlamlıq imkan-
ları məhdud uşaqların və digər kateqoriya-
lardan olan I və II qrup əlillərin, Çernobıl 
AES-də qəza nəticəsində köçürülmə 
günü ana bətnində olan uşaqlar da daxil 
edilməklə, uzaqlaşdırma və köçürülmə 
zonalarından köçürülmüş uşaqların və 
ya 18 yaşınadək yeniyetmələrin, habelə 
1986-cı il aprelin 26-dan sonra doğulmuş 
və Çernobıl AES-də qəzanın nəticələrinin 

ləğv edilməsinin iştirakçısı olmuş, yaxud 
Çernobıl qəzası nəticəsində zərər çəkmiş və 
birbaşa radioaktiv şüalanmaya məruz qal-
maq ehtimalı olmuş valideynlərin birindən 
olan uşaqların, qaçqın və ya məcburi 
köçkün (ölkə daxilində köçürülmüş şəxs) 
statusu almış müvəqqəti yaşayış yerində 
və xəstəxanalarda qocaların, uşaqların, 
əlillərin, aztəminatlı və ailə başçısını 
itirmiş şəxslərin, İİV/QİÇS-lə xəstələnmiş 
vətəndaşların, orqan və (və ya) toxumala-
rın götürülməsi zamanı əməliyyatla bağlı 
donorların dərman preparatları ilə təmin 
olunması Qaydası”nın təsdiq edilməsi haq-
qında” Azərbaycan Respublikası Nazirlər 
Kabinetinin 2005-ci il 7 mart tarixli 38 
nömrəli Qərarında (Azərbaycan Respubli-
kasının Qanunvericilik Toplusu, 2005, № 3, 
maddə 252; 2008, № 2, maddə 130; 2010, 
№ 8, maddə 763; 2020, №11, maddə 1416) 
aşağıdakı dəyişikliklər edilsin:

1.1. adından və 1-ci hissədən “, orqan 
və (və ya) toxumaların götürülməsi zamanı 
əməliyyatla bağlı donorların” sözləri çıxa-
rılsın;

1.2. həmin Qərarla təsdiq edilmiş 
“20 Yanvar əlillərinin, milli münaqişə 
zəminində əlil olanların, sağlamlıq imkan-
ları məhdud uşaqların və digər kateqoriya-
lardan olan I və II qrup əlillərin, Çernobıl 
AES-də qəza nəticəsində köçürülmə 
günü ana bətnində olan uşaqlar da daxil 
edilməklə, uzaqlaşdırma və köçürülmə 
zonalarından köçürülmüş uşaqların və 
ya 18 yaşınadək yeniyetmələrin, habelə 
1986-cı il aprelin 26-dan sonra doğulmuş 
və Çernobıl AES-də qəzanın nəticələrinin 
ləğv edilməsinin iştirakçısı olmuş, yaxud 
Çernobıl qəzası nəticəsində zərər çəkmiş və 
birbaşa radioaktiv şüalanmaya məruz qal-
maq ehtimalı olmuş valideynlərin birindən 
olan uşaqların, qaçqın və ya məcburi 
köçkün (ölkə daxilində köçürülmüş şəxs) 
statusu almış müvəqqəti yaşayış yerində 
və xəstəxanalarda qocaların, uşaqların, 
əlillərin, aztəminatlı və ailə başçısını 
itirmiş şəxslərin, İİV/QİÇS-lə xəstələnmiş 
vətəndaşların, orqan və (və ya) toxumala-
rın götürülməsi zamanı əməliyyatla bağlı 
donorların dərman preparatları ilə təmin 
olunması Qaydası”nın adından və 1-ci 
hissəsindən “, orqan və (və ya) toxumala-
rın götürülməsi zamanı əməliyyatla bağlı 
donorların” sözləri çıxarılsın.

2. Azərbaycan Respublikası Nazirlər 
Kabinetinin 2011-ci il 3 noyabr tarixli 182 
nömrəli Qərarı (Azərbaycan Respublikası-
nın Qanunvericilik Toplusu, 2011,  

№ 11, maddə 1064; 2012, № 6, maddə 638, 
№ 8, maddə 825; 2013, № 3, maddələr 
332, 340, № 6, maddə 730, № 9, maddə 
1136, № 10, maddə 1214; 2015, № 10, 
maddə 1214, № 12, maddə 1563; 2017, 
№ 12 (II kitab), maddə 2562; 2018, № 1, 
maddə 136, № 10, maddə 2144; 2020, № 4, 
maddə 481, № 11, maddə 1412) ilə təsdiq 
edilmiş “Azərbaycan Respublikası Səhiyyə 
Nazirliyinin strukturuna daxil olmayan 
tabeliyindəki qurumların siyahısı”nın III 
bölməsinə aşağıdakı məzmunda 3-cü hissə 
əlavə edilsin:

“3. Orqan Donorluğu və Transplantasi-
yası üzrə Koordinasiya Mərkəzi”.

3. Azərbaycan Respublikası Nazirlər 
Kabinetinin 2016-cı il 14 mart tarixli 125 
nömrəli Qərarı (Azərbaycan Respublika-
sının Qanunvericilik Toplusu, 2016, № 
4, maddə 791, № 10, maddə 1735; 2017, 
№ 7, maddə 1473; 2018, № 10, maddə 
2179; 2019, № 3, maddə 518) ilə təsdiq 
edilmiş “Dövlət və bələdiyyə tərəfindən 
yaradılan tibb müəssisələrinin Nümunəvi 
Nizamnaməsi”nin 3.2.2-ci yarımbəndi 
aşağıdakı redaksiyada verilsin:

“3.2.2. “İnsan orqan və toxumalarının 
donorluğu və transplantasiyası haqqında” 
Azərbaycan Respublikasının Qanununa 
uyğun olaraq donor orqanların transplan-
tasiyasını, habelə bu məqsədlə donor 
orqanların götürülməsi, hazırlanması, 
saxlanması, daşınması, idxalı və ixracını 
həyata keçirmək;”.

4. Bu Qərar 2022-ci il yanvarın 1-dən 
qüvvəyə minir.

Əli ƏSƏDOV 
Azərbaycan Respublikasının  

Baş naziri

Azərbaycan Respublikası Nazirlər Kabinetinin Qərarı
№ 122 				     	  Bakı şəhəri, 30 aprel 2021-ci il

Azərbaycan Respublikası Nazirlər Kabineti-
nin “Əlillərə, sağlamlıq imkanları məhdud 
uşaqlara, məcburi köçkünlərə, qaçqın və ya 
məcburi köçkün (ölkə daxilində köçürülmüş 
şəxsin) statusunu almış müvəqqəti yaşayış 
yerində və xəstəxanalarda olan qocalara, 
uşaqlara, aztəminatlı və ailə başçısını itirmiş 
şəxslərə, fövqəladə hallarda insanların xilas 
edilməsində və tibbi yardım göstərilməsində 
iştirak edərkən ziyan çəkmiş vətəndaşlara, 
İİV-lə yaşayan Azərbaycan Respublikasının 
vətəndaşlarına, Azərbaycan Respublikasında 
daimi yaşayan vətəndaşlığı olmayan şəxslərə 
və Azərbaycan Respublikası tərəfindən qaçqın 
statusu verilmiş şəxslərə, orqan və (və ya) 
toxumaların götürülməsi zamanı əməliyyatla 
bağlı donorlara tibbi və sağlamlıq imkanları 
məhdud uşaqlara tibbi və defektoloji yardımın 
(xidmətin) göstərilməsi Qaydası”nın təsdiq 
edilməsi haqqında” 2005-ci il 7 mart tarixli 
37 nömrəli Qərarında dəyişiklik edilməsi, 
“Transplantasiya obyekti olan orqan və (və 
ya) toxumaların Siyahısının təsdiq edilməsi 
haqqında” 2000-ci il 13 sentyabr tarixli 168 
nömrəli və “İnsan orqan və (və ya) toxumala-
rının transplantasiyası haqqında” Azərbaycan 
Respublikası Qanununun tətbiqi ilə bağlı bəzi 
normativ hüquqi aktların təsdiq edilməsi haq-
qında” 2011-ci il 17 noyabr tarixli 187 nömrəli 
qərarlarının ləğv edilməsi barədə

“İnsan orqan və toxumalarının donorluğu və 
transplantasiyası haqqında” Azərbaycan Respublika-
sının 2020-ci il 20 oktyabr tarixli 189-VIQ nömrəli 
Qanununun tətbiqi barədə” Azərbaycan Respubli-
kası Prezidentinin 2020-ci il 8 dekabr tarixli 1208 
nömrəli Fərmanının icrasını təmin etmək məqsədilə 
Azərbaycan Respublikasının Nazirlər Kabineti 
qərara alır:

1. “Əlillərə, sağlamlıq imkanları məhdud 
uşaqlara, məcburi köçkünlərə, qaçqın və ya məcburi 
köçkün (ölkə daxilində köçürülmüş şəxsin) statusunu 
almış müvəqqəti yaşayış yerində və xəstəxanalarda 
olan qocalara, uşaqlara, aztəminatlı və ailə başçı-
sını itirmiş şəxslərə, fövqəladə hallarda insanların 
xilas edilməsində və tibbi yardım göstərilməsində 
iştirak edərkən ziyan çəkmiş vətəndaşlara, İİV-lə 
yaşayan Azərbaycan Respublikasının vətəndaşlarına, 
Azərbaycan Respublikasında daimi yaşayan 
vətəndaşlığı olmayan şəxslərə və Azərbaycan 
Respublikası tərəfindən qaçqın statusu verilmiş 
şəxslərə, orqan və (və ya) toxumaların götürülməsi 
zamanı əməliyyatla bağlı donorlara tibbi və sağlam-
lıq imkanları məhdud uşaqlara tibbi və defektoloji 

yardımın (xidmətin) göstərilməsi Qaydası”nın 
təsdiq edilməsi haqqında” Azərbaycan Respublikası 
Nazirlər Kabinetinin 2005-ci il 7 mart tarixli 37 
nömrəli Qərarında (Azərbaycan Respublikasının Qa-
nunvericilik Toplusu, 2005, № 3, maddə 251; 2008, 
№ 2, maddə 130; 2010, № 8, maddə 763; 2020,  
№ 10, maddə 1290) aşağıdakı dəyişikliklər edilsin:

1.1. adından və 1-ci hissədən “, orqan və (və ya) 
toxumaların götürülməsi zamanı əməliyyatla bağlı 
donorlara” sözləri çıxarılsın;

1.2. həmin Qərarla təsdiq edilmiş “Əlillərə, 
sağlamlıq imkanları məhdud uşaqlara, məcburi 
köçkünlərə, qaçqın və ya məcburi köçkün (ölkə 
daxilində köçürülmüş şəxsin) statusunu almış 
müvəqqəti yaşayış yerində və xəstəxanalarda olan 
qocalara, uşaqlara, aztəminatlı və ailə başçısını 
itirmiş şəxslərə, fövqəladə hallarda insanların xilas 
edilməsində və tibbi yardım göstərilməsində iştirak 
edərkən ziyan çəkmiş vətəndaşlara, İİV-lə yaşa-
yan Azərbaycan Respublikasının vətəndaşlarına, 
Azərbaycan Respublikasında daimi yaşayan 
vətəndaşlığı olmayan şəxslərə və Azərbaycan Res-
publikası tərəfindən qaçqın statusu verilmiş şəxslərə, 
orqan və (və ya) toxumaların götürülməsi zamanı 
əməliyyatla bağlı donorlara tibbi və sağlamlıq 
imkanları məhdud uşaqlara tibbi və defektoloji yar-
dımın (xidmətin) göstərilməsi Qaydası” üzrə:

1.2.1. adından və 1-ci hissədən “, orqan və (və 
ya) toxumaların götürülməsi zamanı əməliyyatla 
bağlı donorlara” sözləri çıxarılsın;

1.2.2. 2-ci hissədən “, orqan və (və ya) toxuma-
ların götürülməsi zamanı əməliyyatla bağlı donorlar” 
sözləri çıxarılsın.

2. “Transplantasiya obyekti olan orqan və (və 
ya) toxumaların Siyahısının təsdiq edilməsi haqqın-
da” Azərbaycan Respublikası Nazirlər Kabinetinin 
2000-ci il 13 sentyabr tarixli 168 nömrəli Qərarı 
(Azərbaycan Respublikasının Qanunvericilik Toplu-
su, 2000, № 9, maddə 694) ləğv edilsin.

3. “İnsan orqan və (və ya) toxumalarının trans-
plantasiyası haqqında” Azərbaycan Respublikası 
Qanununun tətbiqi ilə bağlı bəzi normativ hüquqi 
aktların təsdiq edilməsi haqqında” Azərbaycan Res-
publikası Nazirlər Kabinetinin 2011-ci il 17 noyabr 
tarixli 187 nömrəli Qərarı (Azərbaycan Respubli-
kasının Qanunvericilik Toplusu, 2011, №11, maddə 
1068; 2012, № 1, maddə 26, № 7, maddə 786; 2014, 
№ 12, maddə 1652; 2015, № 6, maddə 805; 2018,  
№ 5, maddə 1104; 2020, № 7, maddə 970) ləğv 
edilsin.

4. Bu Qərar 2022-ci il yanvarın 1-dən qüvvəyə 
minir.

Əli ƏSƏDOV 
Azərbaycan Respublikasının Baş naziri

Ölkəmizdə koronavirus əleyhinə 
üç növ vaksindən istifadə edilir
Şöbə müdirinin dediyinə görə, 

formalaşmayan immunitetdən 
xəbərsiz olanlar biməlidirlər ki, vaksin 
qəbulundan sonra da virusa yoluxmaq 
riski davam edir. Çünki, peyvəndləmə 
və immunlaşdırma infeksiyaya yolux-
maqdan qorumur, yalnız onu demək 
olar ki, belə halda virusa mübtəla 
olanlar xəstəliyi çox yüngül keçirirlər. 
Peyvənd onları ağırlaşmadan, bəzən də 
ölümdən mümkün qədər qoruyur. Buna 
görə peyvənd edilən şəxslər koronavi-
ruslu xəstələrlə, xüsusilə də simptomlu 
xəstələrlə sıx təmasda olmaqdan 
çəkinsinlər.

Bəzi hallarda birinci peyvənd vuru-
landan sonra immunitet sistemi forma-
laşmır. Onlar ikinci peyvənd dozasından 
sonra, hətta dördüncü dozaya qədər 
peyvənd oluna bilərlər. Bütün bunlar-
dan sonra yenə də müsbət nəticə əldə 
olunmazsa, bu, artıq immun sisteminin 
fəaliyyətindən asılıdır. Kollektiv immu-
nitet yaratmaq üçün xəstəliyi keçirən, 
peyvəndlənən və ya öz immunitetinə 
arxayın olanlar yenə də diqqətli olma-
lıdırlar. Sanitar və gigiyenik qaydalara 
ciddi əməl edilməsi yolu ilə bu təhlükəli 
xəstəliyə qalib gəlmək olar.

Pandemiya başlayandan etibarən 
koronavirusdan qorunmağın əsas 
qaydalarından birinin maska taxmaq 
olduğu bildirilir. Maska xəstəliyə yolux-
mamaq üçün ən etibarlı, ən asan və 
ən vacib vasitədir. Havaların isinməsi 
ilə əlaqədar bəzi insanlarda maska 
taxılan nahiyədə dəri tərləyir, qaşınır 
və xoşagəlməz reaksiya baş verir. 
Dermotoloqlar bununla bağlı bildirirlər 
ki, bəzən maska taxılmasının müxtəlif 
xəstəliklərə əlaqələndirir, məsələn, pso-
riaz, yəni sulu dəmrova səbəb olduğunu 
deyirlər. Lakin bu, düzgün məlumat 
deyil. Ekzema, aknelər, ağızətrafı və 
atopik dermatitlər əmələ gələ bilər, lakin 
bunlar müalicə olunan xəstəliklərdir. 
Allergiyaya meyilli olanlarda ağız ətrafı 
nahiyədə səpki, qaşınma olarsa, həmin 
hissəni 3 - 5 faizli benzol - peroksid və 
ya deksoponolla silə bilərlər. Maska 
taxan zaman xanımların kremlərdən 
istifadə etməsi düzgün deyil, çünki 
həmin kremlər, xüsusilə də tünd rəngdə 
olan örtücülər məsamələri qapadır və 
dərinin nəfəs almasına imkan vermir. 
Nəticədə dəridə mikrobların artması 
üçün şərait yaranır.

Mütəxəssislərin bildirdiyinə görə, 
maskadan əvvəl və sonra dəriyə qulluq 
vacibdir. Amma tərkibində qələvi oldu-
ğuna və dəri nəmliyini artırdığına görə, 
üz dərisinə sabun çox vurulmamalıdır. 
Dərinin nəmliyi azalanda quruyur, bu 
isə qırışların və yaxud quruluq sebore-
yasının əmələ gəlməsinə səbəb olur. 
Ona görə də köpük, losyon, gel və 
s. şəklində müxtəlif təmizləyicilərdən 
istifadə edilməlidir. Xüsusilə həssas və 
allergiyaya meyilli dərisi olanlar yalnız 
tibbi maskalardan istifadə etməli və 
tez - tez yenisi ilə dəyişməlidirlər. Rəngli 
maskalardan istifadə düzgün deyil. Ev 
şəraitində hazırlanan parça maskalar 
isə istifadədən dərhal sonra yuyulmalı 
və mütləq ütülənməlidir. Bundan başqa, 
onu da deyək ki, tibbi maskanı spirtləyib 
istifadə etmək olmaz. Bu, üzdə quruluq 
və digər problemlər yaradır.

Səhiyyə Nazirliyi, İcbari Tibbi 
Sığorta üzrə Dövlət Agentliyi və Tibbi 
Ərazi Bölmələrini İdarəetmə Birliyinin 

(TƏBİB) birgə məlumatında bildirilir ki, 
Azərbaycanda “COVID – 19 xəstəliyi 
əleyhinə 2021 – 2022- ci illər üçün 
Vaksinasiya Strategiyası”na uyğun 
olaraq, ölkə üzrə peyvəndlənmə prosesi 
mərhələli şəkildə davam edir. Mayın 
3- dən etibarən ilkin olaraq 60 və daha 
yuxarı yaşda olan şəxslər COVID – 19 
xəstəliyinə qarşı peyvəndlənmə zamanı 
İngiltərənin Oksford Universitetinin 
istehsalı olan "Vaxzevria” vaksinindən 
(İstehsalçı şirkət “AstraZeneca“) də 
istifadə edə biləcəklər. “Vaxzevria” 
peyvəndinin istifadəsi Bakı şəhəri və 
6 regionda – Lənkəran, Şəki, Gəncə, 
Mingəçevir, Abşeron və Sumqayıtda 
tətbiq olunacaq. Bu peyvəndin tətbiqi 
üçün tibb müəssisələrində xüsusi otaq-
lar ayrılacaq.

COVAX platforması çərçivəsində 
ölkəmizə gətirilən 84 min doza “Vaxzev-
ria” peyvəndi insanlar arasında seçim 
imkanlarını artırır və vətəndaşların 
müxtəlif peyvəndlərə əlçatanlığını təmin 

edir. Qeyd edək ki, “AstraZeneca” 
İngilis – İsveç şirkəti tərəfindən hazırla-
nan “Vaxzevria" vaksinini Ümumdünya 
Səhiyyə Təşkilatı təsdiq edib.

Bundan başqa, mayın 2- də Rusi-
yadan Azərbaycana ilkin olaraq 40 min 
doza “Sputnik V” vaksininin ilk partiyası 
gətirilib. Bununla bağlı jurnalistlərə bildi-
rilib ki, koronavirus əleyhinə “Sputnik V” 
vaksininin ilk partiyasının Azərbaycana 
gətirilməsi Rusiya ilə mövcud olan dost-
luq, əməkdaşlıq və strateji əlaqələrin 
sıx olmasının növbəti təzahürüdür. Bu 
əməkdaşlıq nəticəsində ölkələrimiz 
pandemiyaya qarşı mübarizədə uğurlu 
nailiyyətlər qazanacaqlar. Azərbaycanın 
pandemiya ilə mübarizədə beynəlxalq 
əməkdaşlığı bundan sonra daha da 
genişlənəcək. Bütün bunlar əhalinin 
rifahına, onların sağlamlığına 
istiqamətlənmiş tədbirlərdir.

Səfir Mixail Boçarnikov “Sputnik 
V” vaksininin ilk partiyasının xüsusi bir 
gündə – Pasxa bayramında Bakıya 
gətirilməsindən məmnun olduğunu 
ifadə edib. Deyib ki, Pasxa insanlara 
sülh və xeyirxahlıqla müraciət etməkdir. 
Peyvəndin Bakıya həmin gün gətirilməsi 
Rusiyanın Azərbaycana münasibətində 
dostluq jestidir. Peyvənd Azərbaycanın 
koronavirus infeksiyasına qarşı 
mübarizəsində öz töhfəsini verəcək. 
Onun sözlərinə görə, “Sputnik V” vak-
sini özünü dünyada çox yaxşı göstərib 
və artıq dünyanın 64 ölkəsində qey-
diyyatdan keçib. Rusiya pandemiyaya 
qarşı mübarizədə qardaş Azərbaycana 
kömək etmək üçün əlindən gələni edir. 
Aksiya ölkələrimiz arasında çox yaxın 
və mehriban xarakterli münasibətlərin 
daha da möhkəmləndirilməsinə xidmət 
edəcək.

Artıq bu danılmaz faktdır ki, koro-
navirus infeksiyasına qarşı peyvənd 
xəstələnmə ehtimalını yüksək dərəcədə 
azaldır, xəstələnənlər isə onu xeyli 
yüngül keçirirlər. Peyvəndlə birlikdə 
fərdi qorunma tədbirləri koronavirus 
infeksiyası ilə xəstələnmə ehtimalını 
demək olar ki, heçə endirir. Ona görə 
də bəzi qrup insanların peyvəndlənməni 
mübahisə mövzusuna çevirməyinin heç 
bir elmi əsası yoxdur.

İnsan sağlamlığının qorunması üçün 
ən ucuz başa gələn, ən effektiv tədbir 
profilaktikadır. Məhz planlı profilaktika-
nın əvəzolunmaz xidmətidir ki, respub-
likamızda difteriya, vərəm, poliomielit, 
göy öskürək, tetanus kimi qorxulu 
xəstəliklərlə mübarizədə böyük uğurlar 
qazanılıb. Heç şübhəsiz ki, belə uğurlu 
nəticə alternativsiz mübarizə vasitəsi 
olan peyvəndlənmə ilə koronavirus 
infeksiyasına qarşı da əldə ediləcək.

Zərifə BƏŞİRQIZI, “Xalq qəzeti”

Azərbaycanda yeni növ koronavirus (COVID – 19) infeksiyasına 
qarşı 2021- ci il yanvarın 18-dən başlayan peyvəndləmə prosesi 
uğurla davam edir. Hazırkı dövrədək ölkəmizdə vurulan vaksin 

dozalarının sayı 1 milyon 500 mini ötüb. Bu o demək deyil ki, artıq 
həmin sayda insan virusa yoluxmayacaq. Peyvənd olunmaq insan-
larda tam arxayınlıq yaratmamalıdır, çünki vaksin qəbulundan sonra 
da virusa yoluxmaq riski davam edir. Səhiyyə Nazirliyinin İctimai 
Səhiyyə və İslahatlar Mərkəzinin şöbə müdiri Nabil Seyidovun verdiyi 
məlumata görə, peyvənd olunanlarda yoluxmanın səbəbi formalaş-
mayan immunitetlə əlaqədar ola bilər. O deyib ki, bunun bir neçə 
səbəbdən baş verməsi mümkündür. Birincisi, vaksindən sonra immun 
sisteminin cavab reaksiyası bəzən üç həftə, əksər hallarda isə 45-58 
gün ərzində formalaşır. Yəni həmin üç və ya altı həftə ərzində, əgər 
həmin şəxslər birinci dozadan sonra və hətta bəzən ikinci doza-
dan sonra COVID – 19- a yoluxanlarla təmasda olsalar, onlar sanki 
peyvənd olunmamış kimi virusa yoluxub həmin xəstəliyi keçirəcəklər. 
Çünki hələ orqanizmdə virusa qarşı immunitet formalaşmayıb.

“Azercell” ilk onlayn “Qadın festivalı”nın 
rəqəmsal tərəfdaşıdır

Mayın 6-8-də Azərbaycanda ilk dəfə 
olaraq “Azercell Telekom” MMC-nin 
rəqəmsal tərəfdaşlığı ilə onlayn “Qadın 
Festivalı” baş tutacaq. Festivalda 
xanımları maraqlandıran çoxşaxəli 
mövzular müzakirəyə çıxarılacaq.

Üç gün ərzində onlayn platforma üzərindən 
karyera, təhsil, sağlamlıq, gözəllik, psixologiya, 
uşaqlarla davranış və s. kimi mövzular barədə 
tanınmış peşəkar mütəxəssislərin canlı çıxışı 
baş tutacaq. Eyni zamanda, yoqa, fitness, pi-
lates, rəsm, mətbəx və s. sahələrində master-
klasslar təşkil olunacaq. Yerli və beynəlxalq 
spikerlərin çıxış edəcəyi festivalda özünü 
inkişaf, qadınların hüquqlarının qorunması, 
sosial və digər məsələlər də gündəmdə olacaq.  
Festivalın hər günü  tanınmış və sevilən ifaçıla-
rın çıxışı ilə başa çatacaq. 

“Azercell” bu maraqlı festival zamanı 
canlı yayımların keyfiyyətli və sürətli internet 
vasitəsilə ötürülməsinə nəzarət edəcək.  Fes-
tival boyunca http://qadinfest.az/ saytının ana 
səhifəsinə “Azercell”in brendi ilə onlayn köşk 

yerləşdiriləcək  və buradan birbaşa mobil opera-
torun saytına keçid etmək mümkün olacaq. 

Festivalın ən maraqlı məqamlarından biri də 
sual-cavab sessiyasının keçirilməsidir. Belə ki, 
tədbir zamanı təşkil olunacaq viktorinada sualla-
rın hamısına düzgün cavab verən  iştirakçılara 
müxtəlif qiymətli hədiyyələr təqdim olunacaq. 
Festivalın rəqəmsal tərəfdaşı olan “Azercell 
Telekom” MMC də öz tərəfindən viktorina 
qaliblərindən birinə iPhone SE smartfonunu 
hədiyyə edəcək. 

